
Sendinefndin


Í sendinefndinni sátu af hálfu stjórnvalda, Kristinn Árnason sendiherra í Genf og ásamt honum Gylfi Kristinsson, velferðarráðuneytinu auk starfsmanna fastanefndarinnar í Genf. Af hálfu samtaka verkafólks sóttu þingið Magnús M. Norðdahl, lögfræðingur ASÍ og varamaður hans Maríanna Traustadóttir, sérfræðingur í jafnréttismálum hjá ASÍ og skólastjóri Genfarskólans. Af hálfu atvinnurekenda sátu þingið lögfræðingar SA, þau Hrafnhildur Stefánsdóttir og Jón H. Magnússon. Genfarskólann sóttu að þessu sinni þau Harpa Ólafsdóttir frá Eflingu og Gunnar Örn Gunnarsson frá Sjúkraliðafélagi Íslands en jafnframt heimsótti Eyrún Valsdóttir deildarstjóri fræðsludeildar ASÍ skólann og þingið en hún á sæti í stjórn hans. 
Megin málefnin
1. Félagsleg lágmarksvernd (Social Protection Floors). Almenn umræða á grundvelli yfirlýsingar ILO 2008 um „Félagslegt réttlæti fyrir sanngjarna hnattvæðingu“ 

2. Mannsæmandi störf fyrir starfsfólk á einkaheimilum (Domestic workers) - önnur umræða. 
3. Eftirlit á vinnumarkaði ( Labour administration and labour inspection). Almenn umræða.
4. Framkvæmd samþykkta.

5. Kosning stjórnar. 

6. Fjármál.
1. „Félagsleg lágmarksvernd“ ( Social Protection Floors )  
  
Magnús M. Norðdahl sat í þessari nefnd en hann var jafnframt talsmaður Norrænu verkalýðshreyfingarinnar í henni. Vinnulag var þannig að almenn umræða fór fram í 4 daga en síðan tók við tímabil samningavinnu. Í nefndinni sátu hátt á fjórða hundrað fulltrúa en valinn var 28 manna hópur til þess að vinna úr niðurstöðum almennu umræðunnar og til þess í raun að semja um niðurstöður. Verkalýðshreyfingin átti 8 fulltrúa í henni var Magnús M. Norðdahl kjörinn einn þeirra. Genfarskólanemendur fylgdust með störfum nefndarinnar að hluta.
Til grundvallar starfi nefndarinnar lá annars vegar ýtarleg skýrsla skrifstofunnar frá 2011, skýrsla og umræðuniðurstöður nefndar um framkvæmd samþykkta sem sérstaklega hafði fjallað um framkvæmd ILO S-102 (lágmark félagslegs öryggis – fullgilt hér á landi) og S-168 (aukin atvinna og vernd gegn atvinnuleysi - ófullgilt) auk tilmæla ILO T-67 (viðhald félagslegra réttinda - ófullgilt) og T-69 (stefna í atvinnumálum - ófullgilt). Í heildarniðurstöðu nefndarinnar kemur fram að félagsleg vernd séu mannréttindi og jafnframt bæði samfélagsleg og efnahagsleg nauðsyn. Ákveðið var að á 101 þingi ILO 2012 yrði gengið frá nýjum tilmælum með einni umræðu í stað tveggja, hvers megin inntak yrði m.a. eftirfarandi: 
Allir þjóðfélagsþegnar eiga rétt til almannatrygginga eins og segir í 22. gr. Mannréttindayfirlýsingar Sameinuðu þjóðanna. Félagslegt öryggi er félagsleg- og efnahagsleg nauðsyn, forsenda félagslegrar og efnahagslegrar þróunar og þáttur í mannsæmandi vinnu fyrir allar konur og karla. 
Tilmælin skulu leggja áherslu á að félagsleg vernd nái til breiðari hópa fólks (lárétt umfang) og smám saman tryggja aukna og meiri vernd (lóðrétt umfang). Þau skulu hvetja til fullgildingar og skilvirkrar framkvæmdar ILO S- 102 og annarra uppfærðra og gildandi samþykkta og tilmæla ILO.
Markmið tilmælanna verði að veita ráðgjöf til aðildarríkja ILO við þróun almannatrygginga, styðja aukið lárétt og lóðrétt umfang og stuðla sérstaklega að því að draga úr fátækt og óformlegri atvinnu.

Hvert og eitt ríki verði þó að auka almannatryggingar sínar m.v. innlendar þarfir, forgangsröðun og auðlindir. Til þess að styðja aðildarríkin í þessu verkefni, verði tilmælunum ætlað að tilgreina fjölbreyttar meginreglur um hönnun og framkvæmd innlendra almannatrygginga í samræmi við niðurstöður nefndarinnar. 
Tilmælin ættu að hvetja aðildarríki til að hanna, í gegnum virka félagslega samræðu, stefnu um félagslegt öryggi sem skilgreini þær eyður sem fylla þarf í og byggja upp alhliða almannatryggingakerfi með samræmdum og skipulögðum hætti. 

Félagsleg lágmarksvernd (Social Protection Floor) standi saman af fjórum meginþáttum. Skilgreindum lágmarkstekjum á barnsaldri, vinnualdri og í elli auk aðgengis að nauðsynlegri heilbrigðisþjónustu á viðráðanlegu verði.“ 

Ljóst er að fjöldamargar alþjóðlegar stofnanir þurfa að koma að myndun lágmarks almannatrygginga eða lágmarks félagslegrar verndar en í dag búa 80% jarðarbúa við litla eða enga slíka vernd. Nauðsynlegt er því að samræma störf þessara stofnana og svo virðist sem að um það ríki nokkur sátt. Niðurstöður I00 þings ILO benda til þess að ILO megi og eigi að vera samnefnari slíkrar samvinnu. Af þeim ástæðum tóku fulltrúar WHO (Alþjóða heilbrigðisstofnunarinnar), UNICEF (Barnasáttmáli SÞ), ISSA (Alþjóðasamstök félagsþjónustuaðila), (UNDP (Þróunarstofnun SÞ), IMF (Alþjóðagjaldeyrissjóðurinn) og WB (Alþjóðabankinn) þátt í störfum nefndarinnar. Fram kom í umræðum að óásættanlegt væri að ráðleggingar stofnana eins og IMF og WB ynnu gegn markmiðum annarra alþjóðastofnana. Jafnframt ávarpaði Fr. Micelle Barcelet, fyrrverandi forseti Síle og formaður UN-Women, fund nefndarinnar en hún fer fyrir sérstakri samræmingarnefnd Sameinuðu þjóðanna um félagslega lágmarksvernd. Það verkefni er samvinnuverkefni þar sem ILO og WHO eru ábyrgðaraðilar en ILO FAO, IMF, OHCHR, UN Regional Commissions, UNAIDS, UNDP, UNDESA, UNESCO, UNFPA, UNICEF, UNHABITAT, UNHCR, UNODC, UNRWA, WFP, WMO og World Bank eiga einnig aðild að  
Í niðurstöðum nefndarinnar er því tryggilega haldið til haga, að samtök launafólks og atvinnurekenda skipti miklu málið við þróun almannatrygginga og félagslegrar verndar. Annars vegar sem hluti félagslegrar samræðu og hins vegar sem aðilar kjarasamninga.

2. Mannsæmandi störf fyrir starfsfólk á einkaheimilum (hjú) (Domestic workers) - önnur umræða. Ný Samþykkt ILO S-189. 
Ísland átti ekki fulltrúa í þessari nefnd en Genfarskólanemendur fylgdust með henni að hluta. Nokkrar skýrslur lágu fyrir nefndinni um stöðu þessa hóps launafólks og þær helstu má finna hér. Svo fór að þingið afgreiddi annars vegar nýja samþykkt ILO S-189 og ný tilmæli ILO T-201. Þau ríki sem staðfesta samþykktina skuldbinda sig til þess að virða rétt hjúa sinna til þess að ganga í og njóta verndar stéttarfélaga. Ekki er ólíklegt að víða verði þetta vandkvæðum bundið m.a. vegna þess að „vinnuveitendur“ þeirra eru í flestum tilvikum sjálft launafólk og ekki félagsmenn samtaka atvinnurekenda. Það á hins vegar ekki að hindra staðfestingu samþykktarinnar hér á landi vegna ákvæða laga 55/1980 þ.e. að kjarasamningur á tilteknu sviði öðlast gildi sem lágmarkskjarasamningur óháð félagasaðild beggja megin borðsins. Samþykktin geymir ákvæði um lágmarksaldur og vísar þá til annarra samþykkta ILO sem skilgreina einstaklinga yngri en 18 ára sem börn og leggja verulegar takmarkanir á vinnu barna á aldrinum 14-18 ára (S-182 of S-138). Mælt er fyrir um staðfestingu ráðningar þar sem innlendir starfsmenn skulu upplýstir um skilmála og skilyrði ráðningar á auðskildan hátt og helst, ef unnt er, með skriflegum samningum. Hvað varðar starfsmenn sem eru ráðnir í einu landi til starfa í öðru þá skulu þeir fá skriflegt atvinnutilboð eða ráðningarsamning sem hægt er að framfylgja í landinu þar sem unnið. Þetta skal gert fyrir brottför þeirra. Samþykktin fjallar einnig um aðbúnað, hollustuhætti og varnir gegn mismunun, misbeitingu og ofbeldi. Einn þeirra mikilvægu áfanga sem náðist er að aðildarríkin skulu gera viðeigandi ráðstafanir í samræmi við landslög og reglugerðir og að teknu tilliti til sérstakra eiginleika þessa réttarsambands, til að tryggja að hjú njóti ekki lakari almannatryggingaverndar en gildir um launafólk almennt, þ.m.t. með tilliti til barnsburðar. 

Að venju tekur þessi nýja samþykkt gildi 12 mánuðum eftir að a.m.k. 2 aðildarríki hafa staðfest hana. Alþingi Íslendinga skal taka afstöðu til staðfestingar innan 12 mánaða frá samþykkt þ.e. fyrir þinglok vorið 2012. Samþykktin er í eðli sínu mjög sveigjanleg og er það af ásetningi gert til þess að freista þess að fleiri ríki staðfesti hana. Telja verður samþykkt hennar á þinginu talsverðan áfanga og staðfestingu þess að ILO sé enn að sinna meginhlutverki sínu sem er alþjóðleg reglusetning á sviði atvinnu- og félagsmála.
3. Eftirlit á vinnumarkaði ( Labour administration and labour inspection). Almenn umræða. 
Ísland átti ekki fulltrúa í þessari nefnd en Genfarskólanemendur fylgdust með henni að hluta. Niðurstöður nefndarinnar er að finna hér en fyrir nefndinni lág ýtarleg úttekt og skýrsla skrifstofu ILO. Meginniðurstöður nefndarinnar voru þær m.a. að staðfesting og framkvæmd aðildarríkjanna á S-81 um vinnueftirlit í iðnaði og verslun (staðfest hér á landi), S-88 um vinnumiðlanir (óstaðfest), S-122 um stefnu í atvinnumálum (staðfest hér á landi), S-129 um vinnueftirlit í landbúnaði (staðfest hér á landi), S-150 um vinnueftirlit (óstaðfest), S-155 um öryggi og heilbrigði við vinnu og starfsumhverfi (staðfest hér á landi ) og loks S-187 um leiðbeinandi ramma fyrir vinnueftirlit (óstaðfest) væri nauðsynleg til að styrkja stjórnun og eftirlit á vinnumarkaði.
Verkefni þríhliðanefndar ILO hér á landi er í framhaldinu að kanna gildistöku samþykkta nr. 88, 150 og 187 samhliða því að leggja fyrir vinnueftirlit ríkisins niðurstöður nefndarinnar og óska eftir áliti stofnunarinnar á því hvort niðurstöður hennar hefi tilefni til sérstakra ráðstafana hér á landi. 

4. Nefnd um framkvæmd Samþykkta

Að þessu sinni var almenn umræða nefndarinnar helguð þeim samþykktum sem lúta að félagslegri vernd og almannatryggingum. Nefndin taldi samþykktir gæti veitt alhliða lagaramma fyrir aðildarríkin og skapað ILO ramma um tæknilega aðstoð og ráðgjöf é þessu sviði. Talið var að tiltekin ákvæði ILO-102 væri kyn hlutdræg þannig að halli á konur og taldi nauðsynlegt skrifstofa ILO myndi skilgreina þá þætti og koma með tillögur til úrbóta. Nefndin taldi jafnframt að alþjóðakreppan hefði leitt í ljós nauðsyn þess að allir búi að almannatryggingum sem byggði á meginreglum um skynsamlegt fjármál, sköpun varasjóða, bestu tryggingafræðilegar starfsvenjur og þríhliða þátttöku. Bent var  á, að skortur á nægilegri vernd almannatryggingasjóða hefði haft þau áhrif að almannatryggingakerfi í mörgum löndum væru ekki nægilega kreppu-ónæm. Félagsleg öryggiskerfi ættu að vera þannig úr garði gerð að þau væru til þess fallin og berjast gegn svartri atvinnustarfsemi, svikum, spillingu og misnotkun. Vel þyrfti að skilgreina ábyrgð ríkisins á sjálfbærni almannatryggingakerfa og fjármála- og stjórnsýslulegri stjórnun þeirra og loks að félagslegt öryggi og atvinnustefnu ætti samþætta. Skýrslu um þessar niðurstöður er að finna hér. 
Fjallað var sérstaklega um brot eftirtalinna ríka á samþykktum ILO, en þetta er meginverkefni þessarar nefndar: 

Ríki



ILO Samþykkt nr.

	Azerbaijan 
	138  

	Belarus
	98  

	Cambodia 
	87  

	Canada 
	162  

	Democratic Republic 
of the Congo 
	29  

	Fiji 
	111  

	Greece 
	98  

	Guatemala 
	87  

	Honduras 
	122  

	Malaysia  
	19  

	Mexico 
	155  

	Myanmar 
	29 (Sérstakur fundur)  

	Nigeria 
	87

	Pakistan 
	87 

	Panama 
	87  

	Paraguay 
	182  

	Romania 
	98  

	Saudi Arabia 
	81  

	Serbia 
	87  

	Sri Lanka 
	103

	Swaziland 
	87  

	Turkey 
	87  

	Uruguay 
	98  

	Uzbekistan 
	182  

	Zimbabwe 
	87  


Niðurstöður í þessum málum er að finna í í tveimur skýrslum sem eru 2 hluti og 3 hluti. 
5. Kosning stjórnar 
Launafólk á 14 aðalfulltrúa í stjórn stofnunarinnar og 19 aðalmenn og voru þeir allir kjörnir nú. Sú breyting varð helst hvað norðurlöndin varðar, að Tribe Lise Sundnes  var ekki stillt upp sem aðalmanni og hlaut hún kosningu sem varamaður. Þetta olli forystu norrænu verkalýðshreyfingarinnar miklum vonbrigðum. ITUC ber ábyrgð á uppstillingu og annaðist Sharon Burrows hana. Upphaflega var Trine Lise stillt upp sem aðalmanni og ekki kom í ljós fyrr en framboðsfrestur var liðinn að henni hafði verið stillt upp sem varamanni og þá algerlega án samráðs. Af þessu verða eftirmálar og mun NFS taka málið upp í haust og fylgja því eftir innan ETUC og ITUC. Þau tíðindi gerðust einnig að fulltrúi ACFTU – Kínverska alþýðusambandsins, komst á lista ITUC og hlaut kosningu. Þetta er gert þrátt fyrir að samtökin eru hvorki sjálfstæð né frjáls að starfsemi sinni auk þess sem Kína hefur ekki fullgilt grundvallar samþykktir ILO um félagafrelsi. Þessi breyting á sér langan aðdraganda og var eindregið studd af LO-Noregi og forystu ITUC. LO-Svíþjóð tók afstöðu gegn þessari ákvörðun. ASÍ fylgdi ITUC og LO-Noregi og hinum Norðurlöndunum. Þessi breyting og niðurfærsla á fulltrúa norðurlandanna ber þess merki að áhersla ITUC er að færast yfir á Asíu- og Kyrrahafssvæðið. 

Eftirfarandi aðalmenn voru kjörnir þau Mr N.M. Adyanthaya (India), Mr K. Asamoah (Ghana), Ms B. Byers (Canada), Mr L. Cortebeeck (Belgium), Ms R. Diallo (Guinea) 
Ms S. Fox (United States), Mr J. Gomez Esguerra (Colombia), Mr S. Gurney (United Kingdom), Mr G. Jiang (China), Ms H. Kaddous (Algeria) Ms H. Kelly (New Zealand) 
Mr T. Sakurada (Japan), Mr M. Shmakov (Russian Fed.) og Mr M. Sommer (Germany). Varamenn eru þau Ms B. Pandey (Nepal), Mr R. Silaban (Indonesia), Mr N. Souza da Silva (Brazil), Ms T.L. Sundnes (Norway), Mr Y. Veyrier (France), Ms A. Wolenska (Poland), Mr F. Atwoli (Kenya), Ms I. Carcamo (Honduras), Mr R. de Leeuw (Belgium), Ms C. del Rio (Italy), Mr F. Djondang (Chad), Ms E. Familia (Dominican Rep.), Ms M. Francisco (Angola), Mr B. Hossu (Romania), Mr A. Hussain (Bahrain), Ms M. Lateef (Pakistan), Mr G. Martinez (Argentina) og Ms L. Matibenga (Zimbabwe). Heildarniðurstöður má sjá hér. 

ASÍ hefur tilkynnt um vilja sinn til þess að taka sæti í stjórninni eftir sömu reglum og hin Norðurlöndin og þá að þremur árum liðnum. 

6. Fjárlög ILO

Hefðbundin fjárlög voru samþykkt án raunhækkunar þ.e. fjárlagaliðir voru hækkaðir m.v. verðbólgu. Þetta felur í sér talsverðar kröfur um sparnað en var engu að síður umdeilt þar sem stærstu skattgreiðendur til stofnunarinnar börðust hart fyrir því að sambærileg niðurstaða yrði fengin eins og í síðustu áætlun sem felur í sér mjög mikinn niðurskurð. Fjárhagsáætlun vegna 2012-2013 má sjá hér.
Genfarskólinn

Genfarskólinn starfaði að venju með miklum krafti og er núverandi skólastjóri Maríanna Traustadóttir, sérfræðingur í jafnréttismálum hjá ASÍ. 
Genfarskólinn, er skóli á vegum norrænu verkalýðshreyfingarinnar sem haldinn er í tengslum við þing Alþjóðavinnumálastofnunarinnar. Íslensku þátttakendurnir þau Harpa Ólafsdóttir frá Eflingu og Gunnar Örn Gunnarsson frá Sjúkraliðafélagi Íslands 

tóku virkan þátt í starfi skólans ásamt 31 öðrum nemendum frá hinum Norðurlöndunum. Nemendur fylgdust með störfum mismunandi nefnda þingsins, fengu fyrirlestra um starfsemi ILO og samstarf við aðrar alþjóðastofnanir. Unnið var í ákveðnum málefnahópum og í lok þingsins skilaði hver hópur skýrslu um þann málaflokk sem hann valdi að  fylgja eftir á meðan á þinginu stóð. Nánari upplýsingar um Genfarskólann er hægt að finna á meðfylgjandi slóð: Genfarskólinn 

Mat o.fl.
Magnús M. Norðdahl var eins og fyrr segir kjörinn í samninganefnd launafólks en í því felst veruleg vinna allan þingtímann. Því miður er sendinefnd Íslands það fámenn að ekki er hægt að manna nefndir en æskilegt væri að geta mannað a.m.k. 2 helstu nefndir hvers þings. Svo bar einnig við nú að Gylfi Kristinsson var skyndilega kallaður heim að því er virðist af sparnaðarástæðum. Það veikir mjög sendinefnd Íslands þar sem fulltrúi ráðuneytisins er lykilmaður fyrir alla íslensku sendinefndina í samstarfi norðurlandanna á þinginu en það er talsvert. Löng hefð er fyrir því að norðurlöndin eigi 3 af 56 fulltrúum í stjórn, einn frá launafólki, einn frá atvinnurekendum og einn frá ríkisstjórnunum. Nú á danska ríkisstjórnin þar sæti, danskur atvinnurekandi og fyrsti varaformaður LO-Noregs. Það er mat mitt að brýnt sé að ekki sé dregið úr áherslum Íslands í þessu starfi sem nú þegar er rekið með lágmarksþátttöku og lágmarkskostnaði.  
Þingið var starfsamt og dagskrá þétt og er það í samræmi við þær breytingar sem gerðar voru á fyrirkomulagi þess eins og áður hefur verið gerð grein fyrir. 

